
Devaih Kritam 09 Vishnu Stotram

దేవైః  కృతం ౯ విష్ణుస్తోత్రమ్ 

దేవా ఊచుః ।
ఓం నమో భగవతే తుభ్యం వాసుదేవాయ ధీమహి ।
ప్రద్యుమ్నాయానిరుద్ధాయ   నమః సఙ్కర్షణాయ  చ ॥౨౨॥
ఓం కారబ్రహ్మరూపాయ  త్రేధాఽఽవిష్కృతమూర్తయే  ।
బ్రహ్మాణ్డసర్గస్థిత్యన్తహేతవే      నిర్గుణాయ  చ ॥౨౩॥
నయనానన్దరూపాయ  ప్రణతక్లేశనాశినే   ।
కేశవాయ నమస్తుభ్యం స్వతన్త్రేశ్వరమూర్తయే  ॥౨౪॥
మోదితాశేషభక్తాయ కాలమాయాదిమోహినే ।
సదానన్దాయ  కృష్ణాయ  నమః సద్ధర్మవర్త్తినే  ॥।౨౫॥
భవామ్బుధినిమగ్నానాముద్ధృతిక్షమకీర్తయే  ।
దర్శనీయస్వరూపాయ ఘనశ్యామాయ తే నమః ॥౨౬॥
గదాబ్జదరచక్రాణి   బిభ్రతే  దీర్ఘబాహుభిః  ।
సురగోవిప్రధర్మాణాం  గోప్త్రే తుభ్యం నమో నమః ॥౨౭॥
వరేణ్యాయ ప్రపన్నానామభీష్టవరదాయినే   ।
నిగమాగమవేద్యాయ వేదగర్భాయ తే నమః ॥౨౮॥
తేజోమణ్డలమధ్యస్థదివ్యసున్దరమూర్తయే    ।
నమామో విష్ణవే  తుభ్యం పరాత్పరతరాయ చ ॥౨౯॥
వాణీమనోవిప్రకృష్టమహిమ్నేఽక్షరరూపిణే   ।
సర్వాన్తర్యామిణే తుభ్యం బృహతే చ నమో నమః ॥౯.౧౦.౩౦॥
సుఖదోఽసి త్వమేవైకః  స్వాశ్రితానామతో  వయమ్ ।
మహాపదాధికక్లిష్టాః   శరణం త్వాముపాగతాః ॥ ౩౧॥
దేవాధిదేవభక్తస్య తవ దుర్వాససో వయమ్ ।
అతిక్రమాచ్ఛ్రియా  హీనాః ప్రాప్తాః  స్మో దుర్దశామిమామ్  ॥ ౩౨॥

వాసోఽన్నపానస్థానాదిహీనాన్ధర్మోఽపి   నః ప్రభో  ।
త్యక్త్వా సహ శ్రియా యాతస్తాన్పాతుం త్వమసీశ్వరః ॥ ౩౩॥
యతో వయం చ ధర్మశ్చ త్వదీయా ఇతి విశ్రుతాః  ।
యథాపూర్వం సుఖీకర్త్తుం త్వమేవార్హస్యతో  హి నః ॥ ౩౪॥
ఇతి శ్రీస్కన్దపురాణే   వైష్ణవఖణ్డే   వాసుదేవమాసమాహాత్మ్యే దశమాధ్యాయాన్తర్గతం

దేవైః  కృతం విష్ణుస్తోత్రం   సమాప్తమ్ ।
స్కన్దపురాణ  । వైష్ణవఖణ్డ   ।వాసుదేవఖణ్డ । అధ్యాయ ౧౦/౨౨-౩౪॥

